
Оқушылардың адамгершілік қарым-қатынас мәдениетін белсенді-әрекетті технологиялар негізінде дамыту бойынша  рефлексия 
Оқыту — тәрбиелеудің қуатты органы, бұл органды пайдалана білмеген тәрбиеші шәкірттерге әсер етудің ең басты және қажетті құралынан айырылады. 
Лев Николаевич Толстой
Елбасымыз Н.Ә.Назарбаев: «Біз тұрғызатын қоғам, арды бағалайтын, белсенді жоғары моральді,  әдепті және рухани байлығы мол адамдардан тұруы керек»,- деп, білім саласын болашақ ұрпақтың рухани-адамгершілік тәрбиесіне көңіл бөлуіне бағыттады. Бүгінгі қоғам алдында тұрған ең жауапты міндет – тәуелсіз мемлекетіміздің уығы болып қадалатын қоғам мүшелеріне, яғни жас ұрпаққа рухани-адамгершілік  тәрбие беру.Жаңа кезеңдегі білім берудің өзекті мәселесі жас ұрпаққа рухани-адамгершілік тәрбие беру болып саналады. Уикипедияда рухани - адамгершілік тәрбие  өмірге адамның  өмірге тұрақты және үйлесімді дамуын қамтамасыз ететін құндылықты қатынасты қалыптастыру. Рухани тәрбие - борыш, әділеттік, шындық, жауапкершілік, т.с.с. адамның ісі мен ойына жоғары мән бере алатын қасиеттерді тәрбиелеу екені жазылған. Адамның ісі мен ойына жоғары мән бере алатын қасиеттерді бойына сіңіруіне, алдымен, ата-анасы, әлеуметтік ортасы мен мұғалімнің әсер ететіні анық. Қазақ халқында ағаш түзу өсу үшін оған көшет кезінде көмектесуге болады деген сөз бар.  Бастауыш сынып мұғалімі болғандықтан тұлғаның  «түзу өсуіне» менің қосатын үлесім зор екенін ескере отырып, бастауыш сынып оқушыларына «Оқушылардың адамгершілік қарым-қатынас мәдениетін белсенді-әрекетті технологиялар негізінде дамыту» тақырыбында  зерттеу жұмысын жүргізіп келемін.  Зерттеу мақсаты – білім алушылардың рухани-адамгершілік қарым-қатынас мәдениетін дамыту, ал зерттеу міндеті –белсенді-әрекетті технологиялар негізінде рухани –адамгершілік құндылықтарды дарыту болды.  Күтілетін нәтиже: сыныптағы  оқушылардың арасында жылы  қарым-қатынас орнайды, бірін-бірі құрметтеуге сыйлауға дағдыланады, оз  отбасына, мектебіне,туған еліне құрметпен қарауға тәрбиеленеді. Күнделікті алған тәрбиесін өмірде қолдана алады. Зерттеу тақырыбын мен қалай іске асырдым?
Ең алдымен,  әріптестеріммен зерттеу тобын құрып алдық. Тақырыпты анықтау үшін сыныпты зерттеуден бастадық. Зерттеу бағдарламасын жүзеге асыру мақсатында ата-аналардан, оқушылардан сауалнама алынды. Сауалнама нәтижесінде өзекті тақырып айқындалды.

«Белсенді әрекетті технологиялар негізінде оқушылардың адамгершілік құзіреттіліктерін дамыту»өзекті тақырыбын жүзеге асыру барысында  «Мәңгілік Ел» жалпыұлттық идеясы-тәрбие жұмысының басты бағыты мен әлеуетін арттырудың негізі» тақырыбын басшылыққа алып,  жоспар әзірленді. Жоспардағы тәрбие жұмысының басым бағыттары: 
1. Қазақстандық патриотизм және азаматтық тәрбие, құқықтық тәрбие;
2. Рухани-адамгершілік тәрбие;
3. Ұлттық тәрбие;
4. Отбасы тәрбиесі;
5. Еңбек, экономикалық және экологиялық тәрбие;
6. Көпмәдениетті және көркем-эстетикалық тәрбие;
7. Зияткерлік тәрбие ақпараттық мәдениет тәрбиесі;
8. Дене тәрбиесі, салауатты өмір салты бағыттары.
Білім берудің қай түрі болмасын — тәрбие. Білім сабағынан бастап, жыл бойы жүргізілетін іс-шараларды өткізуде рухани-адамгершілік тәрбие беруді басты мәселе ретінде қойып отырдым. Жоспар жасау барысында «Жаңартылған оқу бағдарламасының мазмұны», мектепте өткен «Тәжірибедегі рефлексия» курстарынан, мектепте жүйелі өтіп тұратын коучингтер мен семинарларға қатысу арқылы білгенім мен түйгенімді пайдаланып, іс-тәжірибемде қолдануға  тырыстым. Зерттеу тақырыбын жүзеге асырудағы нәтижелі іс-шараларға тоқтала кетейін.
Оқыту мен тәрбие –егіз ұғымдар.  Оларды бір – бірінен бөліп қарауға болмайды. Ұлы данамыз Әл – Фараби «Адамға ең бірінші білім емес, тәрбие берілуі керек, тәрбиесіз берілген білім адамзаттың қас жауы» десе, ал В. Белинский «Бала тәрбиесіне ерекше мән  берілуі керек, тәрбиенің арқасында болашақ адамзат тағдырының негізгі мәселесі шешіледі» деп басып айтқан.  Осы ілімдерге сүйене отырып, зерттеу тақырыбын сабақта және сабақтан тыс  тәрбиелік іс-шараларда басшылыққа алдым. Ұжымдық, топтық, жұптық жұмыстар жүргізу арқылы ортақ мақсат қойып, тапсырманы бірлесе орындау арқылы жауапкершіліке, өзара көмек қолын созуға жағдай жасап отырдым. Тек сыныптан тыс уақытта ғана емес, пәндерді оқыту кезінде де рухани адамгершілікке тәрбиелеуді назарда ұстадым. Атап айтқанда, биылғы оқу жылында «ерекше» деп бағаланған білім сабағында Астанаға виртуалды саяхат жасау арқылы өз Отанына, туған жеріне, отбасы мен жақын адамдарына деген сүйіспеншілікті арттыруға бағытталған тапсырмалар өз нәтижесін берді. Сынып сағаттарында мемлекеттік маңызы бар бағдарламаларды да басты назарда ұстадым. Мемлекет басшысының «Болашаққа бағдар: рухани жаңғыру» атты мақаласының төңірегінде қозғалған мәселелерді де арқау еттім. Еліміз мықты, әрі жауапкершілігі жоғары Біртұтас Ұлт болуы үшін болашаққа қалай қадам басатынымызды нақты көрсетілген болатын. «Үштілділік-заман талабы» тақырыбында ашық сабақ өткізу арқылы бәсекеге қабілетті болудың басты критерийлерінің  бірі көптілділік (ағылшын тілі – ең кең таралған тіл, орыс тілі - ұлтаралық қатынас  тілі) екенін , әрі өзге тілді, өзге ұлтты сыйлау адамгершіліктің белгісі екені туралы оқушыларым толық мағлұмат алды. Оны сабақтың ой-толғаныс кезеңінде, алған білімдерін  қолдана отырып, дәлелдемелер келтіргенінен түсіндім. Бұл сабақта бір топқа А деңгейіндегі оқушылар көбірек жиналып, тапсырманы орындау күрделі болды. Сондықтан  келесі сынып сағатында бұл кемшілікті қайталамау үшін  тапсырмаларды саралап беруді шештім.  «Қазақстан – 2050» стратегиясында 2025 жылдан бастап, латын әліпбиіне көшуге кірісуіміз керек екені айтылған болатын.«Латын әліпбиі-рухани тәуелсіздікке жарқын қадам» тақырыбындағы сабақта қазіргі замандағы технологиялық ортаның, жаңа ғасырдағы білім беру процесінің ерекшелігіне байланысты екендігін алға тарттым. Сабақ барысында өз ісіне деген жауапкершілікті сезінуді, шешім қабылдай білуге, жұмысты бағалау арқылы  әділ болуға шақырдым. Сабақтың әріптестер тарапынан жоғары бағалануы тапсырмалардың сараланып берілуінен екеніне көз жеткіздім. Бұл сынып сағатында кездескен кемшілік-уақытты тиімді пайдалана алмау. Себебі, жоспарланған кейбір тапсырмаларға уақыт жетпей қалып, сабақ қорытындылауға аз уақыт жұмсалды. ҚР 2025 жылға дейінгі стратегиялық даму жоспарындағы жеті маңызды жүйелі реформа мен жеті басым саясат төңірегіндегі құрылған жоспарды да назардан тыс қалдырмау үшін «Цифрлы Қазақстан», «Мен ұялы байланыстамын» тақырыптарындағы  сабақтар  адами капиталдың бәсегеге қабілеттілігін арттыру, технологиялық ортаны жаңғыртуға бағытталды. Сабақта сыныптасының пікірін тыңдауға, оған құрмет көрсетуге мән беріп отырдым. Бұл жолы тапсырмаларды орындауға нақты уақыт бөліп, жұмыс барысында қалған уақыттарын ескертіп отырдым. Мақсатқа жетуге арналған негізгі тапсырмаларға көбірек көңіл бөлдім.  Сабаққа қатысқан әріптестер оқушылардың бірін-бірі бағалау кезінде әділ болуына көңіл бөлуім туралы ұсыныс жасады. Тәжірибеде бағалаудың басқа түрлерін қолдану тиімді болатынын ескертті. Бұл сабақтан бірін-бірі  әділ бағалау оқушылардың адамгершілік қасиеттерін дамытудың бір жолы екенін түсініп, күнделікті сабақтарымда осы кемшілікті болдырмау жолдарын қарастырдым.
Адамгершiлiк құндылық – адамдық қасиетiнiң өлшемi. Оның жақсылыққа талпынуы, өзге адамға жанашырлық бiлдiруi. Айналадағы адамдарға қайырымы, өмiр сүру мәселелерi жайында iзденуі, өзiн-өзi танып сол арқылы дүниенi - әлемдi тануы.Сыныптан тыс шараларда да адамгершілік құндылықтар басты назарда болды. «Балаңды өз тәрбиеңмен тәрбиелеме, өз ұлтыңның тәрбиесімен тәрбиеле» деген бар. Ұлттың рухани мәдениеті мен өнері, ғылым мен техникасы, әлеуметтік жағдайы, жетістіктері тәрбиесінен көрінеді. Оның ұлттық құндылықтарына ие болады. Рухани адамгершілік жан –дүниесі қалыптасуын ықпал етеді.  Наурыз мерекесінде ұлттық құндылықтарымызды айқын көрсететіндей интербелсенді әдіс-тәсілдерді таңдап алуға тырыстым. Мерекені үш бөлімде өткіздік. Мерекелік кеш салт-дәстүр, ұлттық тағам, ұлттық ойындар ойнаудан тұрды. Көпті көрген қариялар бата беріп, ұлттық салт-дәстүрлерді дәріптеу мақсатында көрініс көрсетіп, ұлттық ойындарды  ойнату арқылы оқушыларымыздың ұлтына деген құрмет сезімін оятты. Бұл шараға ата-ананың қосқан үлесі зор болды. Сыныптан тыс шараларды бірлесе өткізудің  тиімді жақтарын ескеріп,   ата-аналар жиналысының күн тәртібіне шараларды ұйымдастыруды енгіздім. Жиналыстарда шараның өткізу формасын, олардың пікірлерімен санаса отырып, дауысқа салып шешімді бірге қабылдадық. Сынып жиналыстарының өзін де түрлі формада өткізіп,  ата-анаға қандай да бір пайдасы тиетіндей жоспарладым. Балалары мектеп қабырғасын алғаш аттаған жылдың басында жаңартылған оқу бағдарламасының мазмұнын талдай отырып, ата-аналар оқуын өткізуден бастадым. Келесі ата-аналар оқуында  оқытуды бағалауға байланысты тақырып қамтылды. Өздерін оқушы орнына қойып, тапсырма орындап, қалай бағаланатынын түсінуге жағдай жасадым. Жиналыстар мен ата-аналар оқуын өткізуде түрлі әдістемелік ресурстарды пайдаланып отырдым. солардың ішінде, ҚР  Білім және Ғылым министрлігі Отбасылық Тәрбиелеу институты  әзірлеген педагогтар, мектеп психологтары,сыныптан тыс жұмыс бойынша мамандарға арналған әдістемелік құралға үнемі жүгініп отырдым. «Сіз қандай ата-анасыз?» тестін алу барысында бір ата-ана өзінің баласымен болатын қиындықты ашып айтып берді. Оған екі баланың анасы да қосылды. Басқа ата-аналар оған өздерінің көзқарасын білдіріп тәжірибесіндегі қолданған әдістерін ұсынды. Келесі жиналыста ол мәселе жолға қойылғандығын айтып берді. Ата-анаға ата-ананың пікірі, кеңесі құнды болатыны байқалды. «Оқушыларды оқуға қалай ынталандыру керек?» тақырыбындағы ата-аналар оқуында, баланы тәрбиелеу мен оқыту барысында туындайтын мәселелер алға тыртылды. Түрлі пікірталастар туып, соңында  профессор Клаудии Мюллеррдің экспериментінің қорытындысынасүйене отырып, қалай ынталандыру керектігіне нұсқау берілді.  Сол нұсқауларға оқыту мен тәрбиелеуде өзім де сүйеніп отырамын. Ата-аналармен бірлескен іс-шаралар мен жиналыстардың нәтижесінде ата-аналар бала тәрбиесіне толыққанды көңіл бөліп, сынып оқушылары арасындағы кикілжіңдер азайды, достық қарым –қатынас орнады.
Тек сыныптағы тәрбиелік іс-шараларда ғана, пәндерді оқыту кезінде де рухани адамгершілікке тәрбиелеуді басты назарда ұстадым. Жаңартылған білім беру мазмұнында рухани адамгершілік тәрбиелеу мақстындағы тапсырмалар жан-жақты қамтылған. Сабақ барысында өзекті тақырыпты жүзеге асыру үшін ұжымдық, топтық, жұптық жұмыстарды жүйелі жүргіздім. Оқушылар  ортақ мақсат қойып, тапсырманы бірлесе орындау арқылы жауапкершіліке, өзара көмек қолын созуға, бірін-бірі құрметтеуге тәрбиеленді. Өзім сабақ беретін  пәндерді оқыту арқылы  рухани-адамгершілік тәрбиені қалай жүзеге асырдым?
Қазақ тілі пәнінде оқушылырдың айтылым, жазылым, тыңдалым, оқылым дағдыларын дамыта отырып, рухани-адамгершілік тәрбие беру мақсатында 
· тақырыпқа сай мәтін таңдау;
· мақал-мәтелдерді пайдалану, мағынасын ашу;
·  оқушыларға  ертегі, әңгіме, өлеңдердің қысқаша мазмұнын жазу;
·  газет-журналдарға шағын хабарлама, мақала жазу;
·  белгілі оқиғаны өз ойынша өзгертіп аяқтау;
·  оқиғаны өз көзқарасымен өзгертіп аяқтау;
·  жазылуы қиын сөздер мен сөз тіркестерінен сөздік құрастыру;
· сұхбатқа жазбаша сұрақтар дайындау.
·  диктант; грамматикалық тапсырмалар; бақылау ретіндегі көшіру; мазмұндама; шығарма; тест тапсырмаларды  қамтуды қарастырдым.
Мысалы, «Түбір мен қосымша» тақырыбында қарамен берілген сөздерді сөз құрамына талдап қана қоймай, «Бір минут» мәтіні арқылы бір минуттың да рөлі бар екенін, өз уақытын тиімді пайдалану, алдымен, өзіңе әрі өзгеге жасаған құрмет екенін ұғындыру болды. 
Математика пәнін оқытудың негізігі  мақсаты –ұлттық және жалпыазаматтық құндылықтар негізінде тұлғаның интеллектуалды дамуының қажетті деңгейін қамтамасыз етуге бағытталған математиканың базистік негізін сапалы игеруді қамтамасыз ету болып табылады. Сабақта 
· есеп шығару;
· өрнектің мәнін табу;
· санның бөлігін табу;
· фигуралар салу т.б. тапсырмаларын орында арқылы да адамгершілік қасиеттері бойына сіңіруіне  мүмкіндік ашуға болатынын түсіндім. Көбіне есептердің мәтіні игі істерге жетелейді.3-сынып оқулығынан мынандай мысал келтіруге болады.  Жер теліміне 8 ағаш көшеті отырғызылды. Бұл – барлық көшеттің ¼ бөлігі. Енді неше көшет отырғызуы қажет?
«Әдебиеттік оқу» пәні – бастауыш сынып оқушыларының оқырмандық және қатысымдық дағдыларын қалыптастыруға, олардың адамгершілік және әдеби-эстетикалық құндылықтар жөнінде түсініктерін кеңейтуге, сөйлеу мәдениетін қалыптастырып, сөз өнерін сезінуге, көркем шығарманы оқуға деген қызығушылығын арттыруға мүмкіндік беретін негізгі пәндердің бірі болып табылады. Осы пәнде кейіпкерлерге кеңес беру, кейіпкерге хат жазу, мазмұндама жазу, мәтін талдау,кесте толтыру сияқты тапсырмаларды орындауда жоғарыда адамгершілік және әдеби-эстетикалық құндылықтар жөнінде түсініктерін кеңейтуге мүмкіндік жасауға болады.
[bookmark: z424]Дүниетану пәні негізгі және жоғары мектепте қоғамдық-гуманитарлық ғылымдар цикл пәндерінің негізін қалай  отырып, олардың өзара байланысы мен тәуелділігі жөніндегі білім жүйесін құрайтын кіріктірілген пропедевтикалық пән болғандықтан, ол  Қазақстан тұрғындарының әлеуметтік, моральдық, шығармашылық және коммуникативтік өмірінің жалпы бейнесін көрсетеді, өзі, үйі, отбасы мәселелері негізінде оқушыларда қоршаған орта туралы түсініктерін дамытуға ықпал етеді. «Дүниетану» оқу пәні жалпыадамзаттық құндылықтар тұрғысынан білім алушылардың бойында адам, табиғат және қоғамның өзара байланысуы және өзара келісілуі туралы білім жүйесін қалыптастыруына бағытталған.Мысалы, «Біз- әрқашан біргеміз» тақырыбында топтағы оқушылармен ақылдаса отырып, көпшілікке ортақ өзін-өзі басқару ережесін құру арқылы, араларында келіспеушілік туындап жүрген екі оқушыны бірге отырғызып,  бірлесе жұмыс жасап, шешім қабылдауда олардың көзқарастарының өзгеруіне түрткі болдым. Бүгінгі күні олар дос болып кетті.
Өзін өзі тану пәнінің әр тарауы, әр тақырыбы болашақ ұрпақтың бойында рухани-адамгершілік қайнарын сіңіріп, мінез-құлқын тәрбиелеуге, жалпыадамзаттық құндылықтарды, адамгершілік принциптері мен мұраттарды ғұмыр бойы басшылыққа алатын тұлға қалыптастыруға негізделген. «Өзін-өзі тану» рухани-адамгершілік білім берудің жалпы мақсаттарының бірі - өзін, өзгелерді, әлемді және адамзатты танып-білу, өзінің өмірдегі орнын түсіну, өзіне және басқаларға жақсылық пен сүйіспеншілік таныту ниеттерін дамытуға мүмкіндік береді.Соңғы алынған  сауалнама нәтижесінен тәрбие деңгейінде біршама өскені байқалады.

       Зерттеу барысында  аталған жетістіктермен қатар, төмендегідей қиыншылықтар мен кедергілер де  кездесті:
· көптеген ата-аналардың өзімшілдігі;
· кей отбасылардың әлеуметтік жағынан аз қамтылуы;
· біреудің затын сұраусыз алатын оқушының кездесуі;
· оқушылар арасындағы қақтығыстың туындауы;
· жалған сөйлеу; 
· оқушылырдың бір-бірін кінәлауы; 
· сынып оқушыларының көптігі
Осы кездескен қиындықтарды зерттеу тобымен, мектеп психологымен, мектеп әкімшілігімен, ата-аналар комитетімен бірлесе шешуге тырыстым.
 Өз тәжірибемде тиімді болған жұмыс түрлері мен тиімді тәсіледерді ретінде  ұсына  аламын:
·  ата-аналарды да топтап, тапсырма беру (топпен іс-шараны ұйымдастыру, жиналыста топтық талдау жүргізу);
· сыныпта туындаған мәселені тәрбие сағатының тақырыбы ретінде алу(«Өтіріктің арты бір тұтам», «Ұрлық түбі-қорлық»);
· топтық, ұжымдық жұмыстарды көптеп ұйымдастыру(сен-маған, мен-саған, үштік қадам, өкіл, ДЖИГСО);
· оқушы мен ата-ана пікіріне құлақ түру (сауалнама, сұхбат алу, баланың деңгейінде сөйлесу, ақылдасу, ресми, бейресми әңгіме) ;
· сабақ басында ынтымақтастық атмосферасын қалыптастыру;
·  тренинг өткізу;
· сынып сағатын жүйелі, жоғары деңгейде өткізу
· оқушыларды толық қамтамасыз ету;
· қоғамммен байланыс жасау;
· оқушының отбасында болу;	
· жекелеген оқушылармен бірге мәдени орындарға бару.
Әр сабақтан, іс-шарадан кейінгі рефлексиялық талдаудан түйгенім: тұлғаны рухани-адамгершілікке тәрбиелеп, болашағына жол сілтеу әр сынып жетекшінің ең басты міндеті екенін түсіндім. Сондықтан, болашақ ұрпақты тәрбилеу үшін өзіңді дамытудан, тәрбиелеуден  бастау керек. Өзіңді дамыту дегеніміз - үнемі оқу, іздену. Бұл орайда маған Ш. А. Амонашвилидің«Здравствуйте, дети!», «Улыбка моя, где ты?» М. Жұмабаевтың «Педагогика» оқулығы, Абай атамыздың ілімдерін оқу, интернет сайттарындағы әріптестерімнің еңбегімен танысу көп  көмегін тигізді. Бойымдағы  жағымды қасиеттердің бағасын түсініп, оқушыларды шынайы жақсы көру арқылы ғана оларға үлгі болатынымды байқадым. Сыныптағы, сыныптан тыс, ресми, бейресми әңгімелесу  барысында, мұғалімнің сөйлеуі, өзін-өзі ұстауы арқылы да оқушыға адамгершілік тәрбие бере алатынымды түсіндім.
Қорыта келе сабақта, сабақтан тыс, ата-анамен жүргізілетін жұмыстарда рухани-адамгершілік тәрбие беру барысында адамның адам болуға лайықты және өмір сүре білуіне керекті басты қажеттіліктерді мұғалім үнемі ескеру керектігіне көз жеткіздім. Олар:
-денсаулық қажеттілігі;
- өзін-өзі қорғай алу және қауіпсіздік қажеттілігі;
- ұжымда өзгелердің құрметіне ие болу және әлеуметтік ортада болу қажеттілігі;
- өмірдің мәнін түсіну қажеттілігі;
- өз мүмкіндігін іске асыра білу және өзіндік келбеті болу қажеттілігі;
- даму үшін шығармашылық қажеттілігі;
- атқарған ісінен қанағат сезімін алу, ішкі талпынысын іске асыру, көңіл-күйін көтеріңкі ұстау қажеттілігі.Қажеттілік баланың қызығушылығынан пайда болады. Жүйелей келе, қажеттіліктерді баланың дамуын басқаратын бағдарлама деп санауға болады. Оқушы қажеттілікті қанағаттандыру арқылы өзінің «меніне» қадам басады, алдына қойған мақсатына жетеді, яғни  адамгершілігі жоғары тұлға болып қалыптасады.Осылардың барлығын ескере келе, зерттеу тақырыбыммен әрі қарай жұмыс жасауды жалғастырамын. 

